Gebedsgids: September

Donderdag 
1 September 2011

Fokus op rentmeesterskap: Privaat energieprodusente

In Kenia het die toetrede van privaat rolspelers tot die kragvoorsieningsektor die kragvoorsieningsvermoë ‘n hupstoot gegee en die land gehelp om tot 30% van die geïnstalleerde aanlegte wat in onbruik verval het, weer in diens te stel. 

(Webruimte: http://www.esi-africa.com/node/12691). Dank die Here vir deurbrake soos hierdie. Bid steeds dat nog groot maatskappye by soortgelyke projekte in Afrika betrokke sal raak, met die oog op gesonde kompetisie en ekonomiese groei.

Fokus op onafhanklike Afrika-kerke: Zion Christian Church (ZCC)

Die grootste en vinnigste groeiende van al die onafhanklike Afrika-kerke in die 1990s is die Zion Christian Church. Hulle beklemtoon die helende krag van geloof, wat soms botsings met die tradisionele genesers of sangomas veroorsaak. Nieteenstaande hiervan respekteer die ZCC tradisionele Afrika godsdiens-oortuigings, veral wat betref die mag van die voorvaders om in te gryp in die bestaan van lewende mense. (Webruimte: http://countrystudies.us/south-africa/54.htm). Hulle hou vanaf 2-4 September ‘n belangrike konferensie in Moria, buite Polokwane. Bid vir almal wat ‘n leiersrol vervul. Bid dat die Here sal ingryp in hulle vergaderings en aan hulle die ware en enigste middelaar Jesus Christus, wat gesterf en opgestaan het en tot in ewigheid lewe, sal openbaar. Bid dat leuens met Bybelse waarhede vervang sal word, vir ‘n ware honger na verlossing en vrede asook die insig dat slegs Jesus die Weg, die Waarheid en die Lewe is en nie die voorvaders nie. 

Fokus op die One Day in the Gap inisiatief

Die nood

Ons land het God se ingryping nodig. Ons leef meer en meer in uitdagende tye. Die kerk het ‘n kragtige boodskap, maar die kerk het tot ‘n groot mate maar ‘n baie klein impak op die gemeenskap.

Die kerk as ‘n huis van gebed

Jesus praat van die kerk as ‘n huis van gebed (Matt.21:13). Die eerste voorwaarde vir die kerk om sy werk te kan doen, is om te bid. Die Bybel en die geskiedenis leer ons dat wanneer die kerk bid, God kragtig werk. Wanneer die kerk nie bid nie, gebeur presies die teenoorgestelde. Herlewings in die verlede en hede en transformasie van gemeenskappe en nasies gee ons die hoop en versekering dat God steeds herlewing, genesing, herstel en versoening gee. Alles wat Christene probeer doen om verandering te bewerkstellig, is onderhewig aan gebed. Ons moet verseker meer doen as net bid, maar ons kan nie iets doen voordat ons nie gebid het nie. Die geskiedenis staaf dit. ‘n Biddende gemeente is een wat altyd die krag van God ervaar. Ons het individuele Christene en gemeentes nodig wat sal bid.

Waarop sal ons fokus?

•
Definitiewe geestelike herlewing in die kerk.

•
God se krag in die kerk deur die werking van die Heilige Gees.

•
Die nood en pyn in ons land en die armes en mense wat swaarkry.

•
Die miljoene ongeredde mense.

‘n Eenvoudige gebedstrategie

•
‘n Jaar van ononderbroke gebed vir ons nasie.

•
Eendragtige gebed deur plaaslike gemeentes en Christelike organisasies vir die nasie.

•
Moedig plaaslike gemeentes aan om minstens een dag (‘n volle 24 uur) te neem om te bid. Enige dag tussen 1 September 2011 en 31 Augustus 2012. 

One Day in the Gap

Ons moedig gemeentes, skole, gebedsgroepe, Bybelstudie groepe, ens. aan om een dag lank vir 24 uur (of soveel ure as wat moontlik is op daardie dag) te bid. Ons doen ‘n beroep op Christene in die besigheidswêreld om gebedsbyeenkomste by die werk te hou. Waar moontlik, vat meer as een dag, afhangende van julle omstandighede. Sommige gemeentes of groepe sal dalk 3 dae of 7 dae wil neem. Sommige sal dalk ‘n One Day in the Gap elke kwartaal wil vat. Elke gemeente of groep kan self besluit hoe hulle dit wil doen.

Registreer: Registreer by pray@jwipn.com, tel.: 012 365 3213 ‘n spesifieke dag waartydens jy/julle vir die nasie in die bres sal staan.

Vrydag 
2 September 2011

‘n Presidentsverkiesing sal na verwagting in September 2011 in Egipte gehou word. Dit sal die tweede betwiste presidentsverkiesing in die geskiedenis van Egipte wees. Hosni Moebarak, die huidige president van Egipte, mag nie aan hierdie verkiesing deelneem nie, wat die geleent-heid skep vir baie kandidate om na vore te kom om sy plek as president van Egipte in te neem. By die ter perse gaan was daar ‘n sterk neiging onder die Militêre Raad om parlementêre ver-kiesings in September te hou en die presidentsverkiesing tot Junie 2012 uit te stel, sodat die nuwe grondwet opgestel kan word voor die presidentsverkiesing. 

(Webruimte: http://www.worldnewsco.com/5088/egyptian-presidential-election-threatened-to-be-postponed/). Daar heers ‘n gees van verwarring en baie wetteloosheid regdeur die land. Bid dat die orde herstel sal word en vir stelsels wat geregtigheid en die opheffing van die armes sal bevorder.

Onthou om te registreer vir die Watchman’s School of Prayer vanaf 3-7 Oktober, 2011, in Simonstad. Kontak Lizette v Rooyen by 021 919 7988 vanaf 09:00-13:00 op weeksdae.

Saterdag 
3 September 2011

Fokus op gesondheid: SA verwelkom kontant vir vigsveldtog

Die Wêreldfonds het ‘n totaal van tot $302 miljoen befondsing vir Suid-Afrika oor ‘n tydperk van vyf jaar goedgekeur vir die tiende rondte van toelaes vir die voorkoming, behandeling en versorging van MIV/VIGS en tuberkulose. (Webruimte: http://www.iol.co.za/news/south-africa/sa-welcomes-cash-for-aids-campaign-1.1002991). Dank die Here dat Hy hierdie gebede beantwoord. Bid dat die fondse verstandig aangewend sal word en die nodige hulp sal verleen aan diegene wat dit nodig het.

Sondag 
4 September 2011

Herlewingsfokus: Hoe moet ek bid? Bid vir die krag van die Heilige Gees

(Ek buig) my knieë voor die Vader, dat Hy aan julle mag gee na die rykdom van sy heerlikheid om met krag versterk te word deur Sy Gees in die innerlike mens (Ef.3:14-16). Wag op die belofte van die Vader (Hand.1:4). Kom ons bid vir: Die voller openbaring van die genade en krag van die geseënde Gees van God om alles wat teenstrydig is met God se geopenbaarde wil, te verwyder, sodat ons nie die Heilige Gees sal bedroef nie, maar dat Hy met groter krag in die kerk kan werk, tot die verheerliking van Christus en tot seën van baie. Die krag van die Heilige Gees is God se belofte aan ons, Sy gawe vir Sy kerk, die groot behoefte van die kerk en die faktor wat alle ge-bede saambind. Dit behoort dan ook jou ernstige gebed te wees dat die werking van die Heilige Gees in jou lewe sigbaar sal wees. (Verwerk uit Gesprek met God deur dr. Andrew Murray).

Maandag 
5 September 2011

Fokus op redding: Lughawegrondpersoneel

Die veiligheid en sekuriteit van passasiers, brandstofvoertuie, passasiersbusse, spysenieringsdienste, ens., vereis die betrokkenheid van aktiewe grondpersoneel by lughawens. Bid asseblief dat hulle fyn ingestel sal wees op hulle werk en dit met hart en siel sal doen. Bid vir hulle redding, dat hulle ‘n getuienis van Jesus se liefde en genade sal wees teenoor diegene wat uit ander lande arriveer.

Die skinderplaag in die Liggaam van Christus (deur Jon Zens)

Bob Mumford het eenmaal gesê: “Die Christenweermag is die enigste weermag wat sy gewonde soldate doodskiet.”
Wat presies is skinderstories?

Skinderstories is tweede- of derdehandse inligting wat iemand aan jou oordra sonder jou en die persoon van wie daar geskinder word se vooraf toestemming. Skinderstories kan waar, gedeeltelik waar of heeltemal onwaar wees. Skindernuus word soms deur goeie bedoelings gemotiveer, maar dit is altyd negatiewe persoonlike inligting wat die betrokke persoon in ‘n slegte lig plaas.

Wat is laster?

Die Bybel definieer laster as beskuldiging wat ‘n persoon se naam en reputasie skade berokken. Dit kom daarop neer dat ‘n persoon se karakter vernietig word. Metafories gesproke, bestook jy die persoon met modder. Die verspreiding van skindernuus en lastering beïnvloed mense se persepsie van ‘n persoon op ‘n onregverdige manier sonder dat die slagoffer van die skinderstorie daarvan kennis dra of daarvoor toestemming gee. ‘n Baie belangrike komponent van hierdie twee sondes is die feit dat die een wat afgekraak word, glad nie daarvan weet nie. Mense wat stories aandra, praat gewoonlik nie direk met die persoon wat hulle afkraak nie.

Ek moet erken dat ek in die verlede na skinderstories geluister het. Op daardie stadium het ek nie mooi besef hoe diep seergemaak ‘n persoon en sy familie kan voel indien iemand sy karakter in twyfel trek sonder sy kennis en toestemming nie. 

In die lig van bogenoemde het ek besluit om ‘n standaard in my lewe te stel. Ek probeer altyd om so ver as moontlik mense te evalueer volgens my persoonlike ervaring van hulle en nie op grond van wat iemand anders my oor hulle vertel nie. Dit is redelik voor die hand liggend dat tweedehandse inligting baie misleidend en onakkuraat kan wees. (Ek is skaam om te moet erken dat ek nie altyd in die verlede aan hierdie standaard voldoen het nie).

Die verspreiding van skinderstories en laster impliseer ‘n oortreding van die Here se grondreël: Behandel ander soos wat jy behandel wil word (Matt.7:12). Niemand wil graag die onderwerp van skinderstories en laster wees nie. Daar is min dinge wat met soveel lyding gepaard gaan. Een van die probleme is die feit dat skinderstories en laster dikwels onskuldig lyk en ons op ‘n baie subtiele manier daaraan blootgestel word. Jy hoef nie kwaadwillig op te tree om jouself skuldig te maak aan die verspreiding van skinderstories en laster nie. Die motief is onbelangrik. Die verspreiding van negatiewe of vernederende inligting oor ‘n ander persoon staan in direkte kontras met ‘n lewe gevul met liefde. Die liefde koester geen bose gedagtes nie en sien die beste in ander raak (1 Kor.13).

Hoe klink skinderstories en laster gewoonlik?

Dit begin gewoonlik met iets soos byvoorbeeld die volgende: “Het jy gehoor van so en so...” In die res van die gesprek word die persoon in ‘n vernederende of negatiewe lig gestel. A.W. Tozer het die volgende dinamiese raad in verband met die sonde van skinder gehad:

Moet nooit enigiets van iemand anders vertel wat hom of haar kan seermaak nie. “Die liefde bedek baie sondes” (1 Pet.4:8). Die een wat stories vertel, word nie deur God geseën nie. Indien jy bewus is van iets wat ‘n kind van die Here se reputasie kan kompromiteer, moet jy dit eerder vir altyd begrawe. Gaan soek vir jou ‘n tuintjie in die agterplaas of enige stil plek en wanneer iemand ‘n lelike storie vertel, haal jy dit uit, begrawe dit en sê: “Hier rus die storie oor my broer in vrede.” God is in beheer daarvan. Met dieselfde maat wat jy meet sal jy ook geoordeel word (Matt.7:12).

Die Satan is van nature ‘n wese wat beskuldigings maak. Hy word die “aanklaer van die medegelowiges” genoem (Op.12). Die woord “Satan” beteken teenstander. Die letterlike betekenis van die woord “duiwel” is “lasteraar”. Hierdie betekenis spreek boekdele. 

Die volgende waarskuwingstekens wys onder andere ‘n gees van beskuldiging uit:

–
Wantrou mense.

–
Voel bitter teenoor ander.

–
Voel maklik beskuldig sonder rede.

–
Gevoelens van afguns en jaloesie teenoor ander.

–
Glo die slegste van ander.

–
Oordryf die oortredings van ander.

–
Weier vriendskap met iemand nadat hy verander het.

–
Beoordeel mense op grond van hul mislukkings in die verlede.

–
Pas ons perfeksionistiese standaarde op ander toe.

–
Baseer felle kritiek op misverstande sonder om duidelikheid te probeer verkry.

–
Veroordeel ander vir oortredings wat jy self geneig is om te doen.

–
Word die Heilige Gees vir ander.

–
Gebruik ander as ‘n sondebok.

–
Kraak ander af sodat ons beter kan lyk.

–
Haal geraamtes uit die kas.

–
Is ontevrede met ‘n volgehoue belydenis en toon van berou deur ‘n ander.

Besin biddend oor die volgende teksverse:

Iemand wat die waarheid verdraai, veroorsaak twis, iemand wat skinder, bring verwydering tussen vriende (Spr.16:28). Sonder hout bly ‘n vuur nie brand nie; sonder ‘n kwaadstoker hou ‘n rusie nie aan nie (Spr.26:20). Agter die woorde van ‘n huigelaar sit daar haat; wie skinderstories versprei, is ‘n dwaas (Spr.10:18). Moenie van mekaar kwaad praat nie, broers. Hy wat van sy broer kwaad praat of sy broer veroordeel, praat kwaad van die wet en veroordeel die wet. En as jy die wet veroordeel, handel jy nie meer volgens die wet nie, maar speel jy regter daaroor (Jak.4:11). Die tong het mag oor dood en lewe... (Spr.18:21). Die tong is ook ‘n vuur, ‘n wêreld vol ongeregtigheid, die deel van die liggaam wat die hele mens besmet. Dit steek die hele lewe, van die geboorte af tot die dood toe, aan die brand, en self word dit uit die hel aan die brand gesteek (Jak.3:6).

Dus, om op te som, sorg dat jy die volgende keer wanneer jy ‘n gerug oor iemand hoor, direk na die een oor wie die skinderstorie versprei word, gaan. Moet nooit ‘n storie oor iemand versprei sonder om eers met die persoon self te praat en met ‘n oop gemoed na sy hart te luister nie. Onbevestigde gerugte oor ander behoort nie na buite uitbasuin te word nie. Dit is my wens dat ons woorde aan en oor ander slegs “wat goed en opbouend is” vir hulle mag wees (Ef.4:29).

Dinsdag 
6 September 2011

Fokus op gebedswagte in die Kaapse Skiereiland

Bid by die naam vir God se guns om hierdie groeiende gebedswagte stewig te vestig: Moravian Church in Mamre (Brenda, tel.: 021 576 0701); Lighthouse in Belhar (Peter, tel.: 073 165 7217, e-pos: gourmet@tiscali.co.za). Vra die Here dat baie mense Sy oproep tot gebed sal hoor en met groter erns en waaksaamheid sal bid (1 Pet.4:7).

Fokus op die nasies: Ekwatoriaal-Guinee

Loof God vir die 17 000 gelykenisboekies wat in Ekwatoriaal-Guinee versprei word. ‘n Totaal van 37 titels is in ses verskillende tale vertaal! Bid dat God se Woord die harte van mense wat dit ontvang, sal binnedring en dat dit hulle lewens heeltemal sal verander. (Wycliffe Prayer Focus Bulletin. Webruimte: www.wycliffe.net of e-pos: Personnel_Southafrica@wycliffe.org). 

Woensdag 
7 September 2011

Fokus op gebedswagte in die Kaapse Skiereiland

Bid by die naam vir God se guns om hierdie groeiende gebedswagte stewig te vestig: Lighthouse in Parow (Gavin, tel.: 072 644 7788, e-pos: jerichogavin@yahoo.co.uk) en die Nederduits Gereformeerde Kerk Kuilsrivier-Suid gebedskamer (Amanda, tel.: 083 271 1837, e-pos: bothmaamanda@gmail.com). Bid dat Christene nie jammer vir hulleself of wanhopig sal voel nie, maar gebedstryders sal word wat die evangelie onverskrokke sal verkondig sodat baie ander Jesus sal aanneem (Matt.11:11-12).

Donderdag 
8 September 2011

Fokus op gebedswagte in die Kaapse Skiereiland

Bid by die naam vir God se guns om hierdie groeiende gebedswagte stewig te vestig: Nederduits Gereformeerde Kerk Suid-Strand gebedskamer (Carel, 072 278 9225, e-pos: carelrita@iburst.co.za) en Mandela Park gebedskamer in Khayalitsha (Cynthia, tel.: 078 067 1498). Soos Moses, roep ons oor Suid-Afrika uit: Trek op, Here, verstrooi U vyande! Laat hulle wat vir U haat, voor U wegvlug! (Num.10:35).

Herlewingsfokus: Hoe moet ek bid? Soos ‘n kind wat iets vir sy pa vra

En vir watter vader onder julle sal sy seun brood vra, en hy sal hom ‘n klip gee? Hoeveel te meer sal die hemelse Vader die Heilige Gees gee aan dié wat Hom bid? (Luk.11:11, 13). Vra in eenvoud en met die vertroue van ‘n kind wat vra vir iets so eenvoudig soos brood. Dit is jou voorreg om dit te mag doen, want God het die Gees van sy Seun in julle harte uitgestuur en Hy roep: “Abba, Vader.” Laat die Heilige Gees toe om julle te help om soos kinders te vertrou. Vertrou dat God die Vader deur die Heilige Gees in julle sal werk. Noem spesifieke plekke waar julle wil hê dat God deur Sy Gees sal werk. (Verwerk uit Gesprek met God deur dr. Andrew Murray).

Vrydag 
9 September 2011

Fokus op die ekonomie, besigheid en arbeid

Alhoewel daar baie ekonomiese ontwikkeling sedert 1994 plaasgevind het, het die aantal werklose mense en mense wat deur armoede gemarginaliseerd is, toegeneem. Daar is dus ‘n dringende behoefte om werk vir hierdie mense te skep. Ten einde die langtermynwerksekuriteit van mense wat reeds werk het, te beskerm, is ‘n aantal nuwe arbeidswette goedgekeur. Een van die belangrikste meganismes om werk te skep, is d.m.v. arbeidsmakelaars. Daar is egter sterk druk om arbeidsmakelaars se besighede te sluit. Hierdie wette en voorgestelde parlementêre wetgewing skep groter risiko vir entrepreneurs om werkers te huur. Bid vir Godgegewe wysheid om wetgewing te hê wat die regte van arbeiders beskerm en tog terselfdertyd die risiko vir entrepreneurs verminder om nuwe werkskeppingsondernemings te begin.

Gesondheidsfokus: Fetale Alkohol- Spektrum Versteurings (FASD) Dag 

Elke jaar word 9 September herdenk as Fetale Alkohol- Spektrum Versteurings (FASD) Bewuswordingsdag. Die dag is gekies sodat die wêreld op die negende dag van die negende maand van die jaar sal onthou dat ‘n vrou tydens die nege maande van haar swangerskap geen alkohol moet gebruik nie. (Webruimte: http://www.fasday.com/). Bid dat swanger vroue sal luister na die waarskuwings van dokters en beraders. Bid vir die stigting van meer ondersteuningsgroepe in dorpe en distrikte waar mense geneig is om alkohol te misbruik.

Onthou om te registreer vir die Watchman’s School of Prayer vanaf 3-7 Oktober, 2011, in Simonstad. Kontak Lizette v Rooyen by 021 919 7988 vanaf 09:00-13:00 op weeksdae.

Saterdag 
10 September 2011

Fokus op infrastruktuurontwikkeling

Die regering het vroeër vanjaar ‘n ontwikkelingsprogram van R97 miljard vir die Spoorweginfrastruktuur Program goedgekeur. Die uitvoerbaarheidstudie van die 18-20 jaar projek is goed onderweg en die opgradering sal in 2014 begin. Die 4 638 passasierswaens in Metrospoor se vloot, is gemiddeld 40 jaar oud. (Webruimte: http://www.sun.ac.za/university/). Bid asseblief dat hierdie projek se geld effektief bestee sal word, dat die verantwoordelike persone wat hierby betrokke is, wyse besluite sal neem en selfs die projek voor die tyd sal afhandel.

Sondag 
11 September 2011

Herlewingsfokus: Hoe moet ek bid? Vir die Heilige Gees om my te beweeg om smekend in gebed tot Hom te nader

Die Gees self tree vir ons in met onuitspreeklike sugtinge (Rom.8:26). (Ek sal) die Gees van genade en smeking (uitgiet) (Sag.12:10). Die evangelisering van die wêreld hang baie af van die herlewing van gebed. Dieper as die liggaamlike behoeftes van die mens – ja, diep onder op die bodem van ons kragtelose lewe – lê die behoefte om die vergete geheim van seëvierende, wêreldwye gebed weer te ontdek. God se kinders het die Heilige Gees in hulle en deur die werking van die Heilige Gees is hulle in staat om te bid. God wil graag die Heilige Gees in oorvloed aan sy kinders gee. Bid dat jy die Gees van gebed en smeking sal ontvang. Vra dit vir jou eie gebedsgroep ook. (Verwerk uit Gesprek met God deur dr. Andrew Murray).

Maandag 
12 September 2011

Fokus op redding: Smouse op lughawens

Bid vir die individue wat daarvoor verantwoordelik is dat smouse aanhou om hulle goedere by lughawens te verkoop. Vra dat hulle eerlik sal wees, en om nie by enige onderduimse transaksies betrokke te raak of hulleself op enige manier sal kompromitteer nie. Bid vir hulle redding, dat hulle sal besef hoe belangrik hulle posisie van gebed en seën is vir diegene wat hulle bedien en die verbygangers.

Dinsdag 
13 September 2011

Fokus op gebedswagte in die Kaapse Skiereiland

Bid by die naam vir God se guns om hierdie groeiende gebedswagte stewig te vestig: Woodstock Baptiste gebedskamer in Woodstock (Jack Bruce, tel.: 083 659 5119, e-pos: jkbruce@telkomsa.net), Tygerberg Prayer Watch (Ash, tel.: 072 341 8759, e-pos: oomash@telkomsa.net). Bid dat ALLE teenkanting teen die plant en stigting van dag-en-nag-gebed in elke stad, dorp en woonbuurt sal verkrummel. Vra dat die hele Suid-Afrika en Afrika met dag-en-nag-gebed gedek sal word.

Fokus op gesondheid: Tuisaborsies

Die British Pregnancy Advisory Service (BPAS) wil die interpretasie van die wet so laat verander dat vroue in die eerste nege weke van hulle swangerskap ‘n vroeë mediese aborsie (EMA) kan induseer. Gedurende 2009 is ‘n verstommende 195 743 aborsies in Engeland en Wallis uitgevoer. Ongeveer 34% van die aborsies wat uitgevoer is, was vir vroue wat voorheen reeds minstens een aborsie gehad het. (Webruimte: http://www.christian.org.uk/news/abortion-provider-wants-to-allow-diy-abortions-at-home/). Pleit by God dat vroue sal ophou om aborsies te ondergaan. Vra dat hulle ‘n openbaring van die hart van Christus vir hulle ongebore kind sal kry.

Woensdag 
14 September 2011

Fokus op gebedswagte in die Kaapse Skiereiland

Bid by die naam vir God se guns om hierdie groeiende gebedswagte stewig te vestig: City Wide Watch in Kaapstad (Dave, tel.: 074 155 1247, e-pos: citywatch@jwipn.com) en La Motte gebedswaak in Franschhoek (Junita, tel.: 082 393 7811 of e-pos: pray@la-motte.co.za). Bid steeds dat God Sy Gees van gebed en smeking oor elke huis van gebed regoor die wêreld sal uitstort (Sag.12:10). Bid dat voorbidders sal volhard, eenheid onder leiers, guns by gelowiges en ongelowiges in die omliggende gemeenskappe en die nodige fondse en persele vir elke huis van gebed sodat hulle kan aangaan met hulle werk.

24-7 Gebedsbeweging begin Prayer Spaces Project

Gedurende die Lydenstydperk voor Pinkster het die 24/7 Gebedsbeweging ‘n loodsprojek bekend as Prayer Spaces geloods om gelowiges te help om op die Woord van God te mediteer en dit te bid, asook hulle te begelei om ‘n meer persoonlike verhouding met die Here Jesus te hê. Die fokus is om ‘n eenvoudige 5 minute-gebedsriglyn daar te stel wat mense kan help om die Woord te lees, oor ‘n paar vrae na te dink en stil te word in gefokusde gebed. Die reaksie hierop was oorweldigend gedurende die 40 dae van die Lydenstyd, ‘n gemiddelde aflaaital van meer as 7 500 per dag! 

Reaksie op Facebook, Twitter en YouTube se sosiale netwerke het aangedui dat hierdie podcasts deur ‘n verskeidenheid kulture, nasies en mense van verskillende ouderdomme gebruik is. Baie het hul dankbaarheid betuig waar hele gemeenskappe die podcasts gebruik het, mammas wat gereeld daarna gekyk het saam met hulle kinders vanuit Katar, Maleisië, Suid-Afrika en Australië.

Wat uitstaan in hierdie loodsprojek, is die behoefte aan eenvoudige riglyne wat individue, groepe en families help om te mediteer op die Woord en te bid. Die behoefte aan stilwees blyk ook ‘n groot behoefte te wees in ons besige lewens. Hierdie projek het - al was dit vir 5 minute - ‘n veilige stil plek vir mense geskep om met God te ontmoet. 

‘n Volgende reeks word beplan vir later vanjaar en daaglikse sessies kan bekom word vanaf 27 November op www.24-7prayer.com 

Donderdag 
15 September 2011

Fokus op gebedswagte in die Kaapse Skiereiland

Bid by die naam vir God se guns om hierdie groeiende gebedswagte stewig te vestig: Drakenstein Youth Prison (Archie, tel.: 072 463 6824, e-pos: arcie@telkomsa.net); en De Rust Gebedswaak in Durbanville (Maisie, tel.: 071 991 1110, e-pos: hendrine@mweb.co.za). Bid dat die regspraak weer reg en regverdig sal wees en dat alle regters regverdig in hulle uitsprake sal wees. Bid dat God wagters regoor die land sal oprig wat sal uitroep teen die mense wat kwaad doen en sal opstaan teen die werkers van ongeregtigheid (Ps.94:15-16).

Herlewingsfokus: Hoe moet ek bid? In die Gees

(...) terwyl julle met alle gebed en smeking by elke geleentheid bid in die Gees (Ef.6:18). (Bid) in die Heilige Gees (Rig.20). Die Here het aan Sy dissipels op die dag van Sy opstanding die Heilige Gees gegee sodat hulle die volle krag van die Heilige Gees op Pinksterdag kon ontvang. Ons kan slegs ‘n voller openbaring van die Heilige Gees ontvang wanneer ons in gebed vra dat die krag van die Heilige Gees in ons lewens sigbaar sal wees. Ons moet ook die krag van die Heilige Gees erken en ons daaraan oorgee. Vra die Vader dat die Gees van Sy Seun jou sal dwing om te smeek dat Hy Sy beloftes sal vervul. (Verwerk uit Gesprek met God deur dr. Andrew Murray.)

Vrydag 
16 September 2011

Fokus op die ekonomie, besigheid en arbeid

Die regering het groot bedrae geld toegewys aan die Expanded Public Works Program (EPWP) om tydelike werk te skep, wat die gebruik van arbeidsintensiewe meganismes in plaas van kapitaal- of masjinerie-intensiewe metodes aanmoedig. Baie sakeondernemings is gekant teen die aanvaarding van die EPWP se beginsels. Bid vir wysheid vir diegene wat by die EPWP betrokke is.

Fokus op kindersoldate in Tsjad en Soedan

Volgens Amnestie Internasionaal werf Tsjad se gewapende magte en Tsjadiese en Soedanese rebellegroepe kinders van so jonk as dertien jaar om soldate te word. Na wat berig word, het die werwers die kinders tussen $20 en $500 betaal om aan te sluit. In sommige gevalle word die kinders ontvoer en gedwing om by die gewapende magte of rebellegroepe aan te sluit. (Webruimte: http://www.iol.co.za/news/africa/army-rebels-recruit-child-soldiers-1.1024167). Hou aan om te bid dat hierdie kinders geleenthede sal kry om Jesus te leer ken, dat Hy Homself op bonatuurlike maniere aan hulle sal openbaar, en dat hulle hul lewens aan Hom sal oorgee.

Onthou om te registreer vir die Watchman’s School of Prayer vanaf 3-7 Oktober, 2011, in Simonstad. Kontak Lizette v Rooyen by 021 919 7988 vanaf 09:00-13:00 op weeksdae.

Saterdag 
17 September 2011

Fokus op danksegging: Suid-Afrika

Hoewel daar nog baie dinge is wat dringende verandering en transformasie nodig het, het huiseienaarskap in SA, volgens ‘n South African Advertising Research Foundation ontwikkelingsindeks, van 64% (5,12 m huishoudings) in 1994 tot 78% (7,9 m huishoudings) in 2006 toegeneem. Verder is die huidige verhouding van polisie tot bevolking 1:304. (Webruimte: http://www.sagoodnews.co.za/fast_facts_and_quick_stats/index.html). Dank die Here vir daaglikse gebedsverhoring vir ons land. Vra dat baie Christene hierdie veranderinge sal raaksien en God sal dank, met dieselfde entoesiasme as waarmee hulle volhard met gebed vir sake waarin daar nog nie deurbrake is nie.

Fokus op gebedsmobilisasie: Jerigo Mure Internasionale Gebedsnetwerk

Bid asseblief vandag vir Jerigo Mure Internasionale Gebedsnetwerk se verskillende projekte regoor die land. Bid dat meer individue en groepe sal aansluit en saam sal begin bid, op die gedrukte Jerigo Mure boekie en die weeklikse Global Prayer Alert sal inteken om op hoogte te bly van gereelde gebedsverwante nuus en gebeure. Bid dat God meer gebedskoördineerders regoor die land sal oprig om ander in hulle stede/dorpe aan te moedig om by gebed betrokke te raak. Bid vir die verbreking van die mag van die Bose wat gelowiges teenstaan om te bid en huise van gebed vir die nasies op te rig. (Jerigo Mure Internasionale Gebedsnetwerk, Privaatsak X22, Lynnwoodrif, 0040. Tel.: 012 365 3213, faks: 086 594 0565. Webruimte: www.jwipn.com of e-pos: info@jwipn.com). 

Sondag 
18 September 2011

Herlewingsfokus: Hoe moet ek bid? Bid vir alle heiliges

(...) terwyl julle met alle gebed en smeking by elke geleentheid bid in die Gees, en juis daartoe waak met alle volharding en smeking vir al die heiliges (Ef.6:18). As lede van ‘n groep stel ons daarin belang om te weet hoe dit met mekaar gaan en ons is daar om mekaar te help en aan te vul. Gelowiges moet as Liggaam van Christus vir die voorspoed van alle heiliges bid. Hierdie grootmoedige, onselfsugtige liefde is die bewys dat Christus se Gees en Liefde ons leer om te bid. Bid eers vir alle mense en daarna vir die gelowiges rondom jou. (Verwerk uit Gesprek met God deur dr. Andrew Murray).

Maandag 
19 September 2011

Fokus op redding: Doeanebeamptes by alle hawens, lughawens, en grensposte

Om ‘n doeanebeampte te wees is dalk een van die ongewildste poste om te beklee! Bid asseblief dat hulle streng maar redelik en vriendelik in hulle hantering van passasiers sal wees. Bid dat Christen beamptes die mense wat deur ons hekke inkom, sal seën en sal bid dat hulle persoonlike ontmoetings met die Here Jesus sal hê.

Dinsdag 
20 September 2011

Fokus op gebedswagte in die Kaapse Skiereiland

Bid by die naam vir God se guns om hierdie groeiende gebedswagte stewig te vestig: Eagle’s Rising in Gordon’s Bay (Annemie; tel.: 072 297 0750, e-pos: kingsgate@eaglesrising.org.za); The Prayer Room in Kraaifontein (Paula; tel.: 084 825 9046). Vra God om aan bidders (watchmen) oor die land die wysheid en onderskeiding te gee om in Sy volmaakte wil te bid rakende geweld en oproer in die stede van Suid-Afrika. Bid dat alle vorme van onreg en onheil, verwoesting, onderdrukking en bedrog heeltemal van ons land se strate en uit ons huise verwyder sal word (Ps.55:10-12).

Fokus op tradisionele genesers

September is vol byeenkomste en vergaderings van tradisionele genesers landwyd. Die belangrikste dag waarop hul aktiwiteite en rituele sal plaasvind is op Erfenisdag (24 September 2011). Oorweeg om te vas en te bid vir geestelike deurbrake vir die evangelie van Jesus Christus onder hierdie mense, veral invloedryke leiers. Vra die Here om Homself aan hulle te openbaar as El Shaddai (Algenoegsame Een), wie nie afgode aanvaar nie (Jes.42:8).

Fokus op evangelisasie: Die 4-14 Venster

Ongeveer 85% van mense wat Jesus as Verlosser aanneem en in hulle geloof volhard, is tussen die ouderdomme van 4-14 jaar. Bid vir die nuwe inisiatiewe wat hierdie ouderdomsgroep bedien. Bid dat hulle oor die volgende 5-10 jaar gevestig sal word. Vra dat die Here van die oes Sy arbeiders sal stuur om Sy liefde aan kinders te bedien. (Webruimte: http://www.twrafrica.org/0336.asp).  Bid dat kinders nie misgekyk sal word deur die kerk en die bediening van die kerk nie en ook nie afgeskeep sal word nie.

Woensdag
 21 September 2011

Fokus op gebedswagte in die Kaapse Skiereiland

Bid by die naam vir God se guns om hierdie groeiende gebedswagte stewig te vestig: Cape Town House of Prayer in die middestad (Jacqueline, tel.: 084 620 3353, e-pos: jacqueline.vankradenburg@capetown.gov.za) en Charismatic Renewal Ministries gebedskamer in Parow (Pastoor Light Eze, tel.: 073 786 1410 of e-pos: lighteze@yahoo.com). Vra God om meer Christene op te rig wat voortdurend namens die mense tot Hom sal roep, en dat Hy ons gebede sal verhoor. Vra dat die Here – soos in Samuel se tyd – in groot en goddelike krag oor die hele land sal werk, die vyand sal verwar en aan Hom onderwerp en dat die kerk deur die krag van die Heilige Gees die werk sal doen wat God vir hom gee om te doen (1 Sam.7:9-13).

Fokus op Global Day of Student Prayer

Hierdie jaarlikse gebedsbyeenkoms van leerders en studente op kampusse vind elke jaar plaas op die derde Woensdag van September. Dit het in 1990 in Burleson, Texas, ontstaan toe ‘n klein groepie leerders deur God beweeg is om na drie verskillende kampusse in hulle omgewing te reis en om by die vlag te bid vir hulle vriende, hulle kampusse en hulle leiers. Teen 1991 het drie miljoen studente/leerders in al vyftig state in die VSA en meer as twintig ander lande deelgeneem. (Webruimte: www.syatp.com/). Dank die Here vir jongmense wat openlik vir Jesus getuig. Bid dat groter getalle Christenstudente by hierdie inisiatief betrokke sal raak.

Fokus op dag-en-nag-eweninge 2011

Daar is elke jaar twee dag-en-nag-eweninge, teen ongeveer 21 Maart en 21 September. Hierdie tyd van die jaar is spesiaal vir die spiritualiste en Sataniste regoor die wêreld, wanneer hulle spesiale rituele het met die hoop om die aarde en sy inwoners volgens hulle begeerte te beïnvloed. Laat ons daarom waaksaam wees en in hierdie tyd bid dat die hemel sal getuig van die heerlikheid en regverdigheid van die Here en dat die uitspansel die werk van Sy hande bekend sal maak. Bid vir diegene wat by hierdie aktiwiteite betrokke is, dat hulle ‘n ontmoeting met die Lewende God sal hê soos die een dag die berig deurgee aan die ander en die een nag die kennis aan die volgende meedeel (Ps.19:2-4). 

Donderdag 
22 September 2011

Fokus op gebedswagte in die Kaapse Skiereiland

Bid by die naam vir God se guns om hierdie groeiende gebedswagte stewig te vestig: Calvary Chapel (Esme; tel.: 082 427 6057, e-pos: esme@calvarysanctuary.org.za) en die Metropolitan Prayer Room in Bellville (José; tel.: 074 106 6737, e-pos: couto@metropolitan.co.za). Bid vandag dat die jong mans in jou omgewing sal wees soos plante wat hoog groei in hulle jeug, en die jong meisies soos hoekpilare in die Here, dat niemand oorval en weggevoer sal word nie, dat daar geen klaagkreet in julle strate gehoor sal word nie. Roep uit en verkondig: Gelukkig is hulle met wie dit so gaan; gelukkig is die mense wie se God die Here is! (Ps.144:12-15).

Herlewingsfokus: Hoe moet ek bid? Bid in die liefde van die Gees

Hieraan sal almal weet dat julle My dissipels is, as julle liefde onder mekaar het (Joh.13:35). (Ek bid) dat almal een mag wees, sodat die wêreld kan glo dat U My gestuur het (Joh.17:21). Ek vermaan julle, broeders, by die liefde van die Gees, om saam met my in die gebede te stry vir my by God (Rom.15:30). Bo alles moet julle mekaar vurig liefhê (1 Pet.4:8). Gebed en liefde is ewe belangrik. Ons moet met vurige liefde, in die liefde van die Heilige Gees vir alle gelowiges bid. (Verwerk uit Gesprek met God deur dr. Andrew Murray.)

Vrydag 
23 September 2011

Fokus op die ekonomie, besigheid en arbeid

Bid vir almal wat by stakings betrokke is en arbeidsonrus in hierdie tyd veroorsaak. Bid dat vakbondleiers en -lede self ‘n goddelike openbaring van die Here Jesus Christus sal beleef en dat die vrees van die Here op hulle sal kom. Bid dat hulle reg en geregtigheid op ‘n eerbare manier sal handhaaf en ‘n voorbeeld sal stel vir die jonger geslag wat hulle kan volg as opkomende leiers.

Fokus op sending: OM Ships International

Gebed vorm die fondament van alles waarby die bemanning betrokke is. Staan saam met hulle en vra dat God in vyf sleutelareas sal voorsien: (1) Bid vir genoeg bemanning om op die skepe te kan dien. Vra veral vir God om gekwalifiseerde dek- en ingenieursoffisiere te voorsien om die skepe van hawe na hawe te neem. (2) Bid dat diegene wat die skepe besoek deur God se liefde oorweldig sal word wanneer hulle aan boord gaan. (3) Bid dat die deure vir die bemanning sal oopgaan om mense in baie verskillende lande te bedien. Vra God om die bemanning te seën met guns in die oë van die owerhede. (4) Bid dat God ook die nodige finansies sal voorsien. OM Ships International bly afhanklik van die ruim skenkings van ondersteuners. (5) Bid vir goeie verhoudinge met die plaaslike gemeente. Hulle ondersteuning en vennootskap is noodsaaklik in die opvolgkontakte wat die bemanning maak. (Webruimte: http://www.omships.org). 

Onthou om te registreer vir die Watchman’s School of Prayer vanaf 3-7 Oktober, 2011, in Simonstad. Kontak Lizette v Rooyen by 021 919 7988 vanaf 09:00-13:00 op weeksdae.

Saterdag 
24 September 2011

Fokus op dissipelskap: Precept Ministries SA

Prys God vir die geleentheid om nou die Afrikaanse werkswinkel ‘Hoe om ‘n Nuwe-Testamentiese brief te bestudeer’ in Klerksdorp en Pretoria gedurende September, asook ons Afrikaanse ‘Grondbeginsels van Voorskrif op Voorskrif’ werkswinkel op 29 Oktober in Kaapstad aan te bied. Bid dat Hy die aanbieders sal salf en die harte van diegene wat deelneem, sal laat ontvlam, vir hulle wysheid sal gee en hulle sal help om in Sy Woord gegrondves te word. (Precept Ministries S.A. Posbus 539, Howard Place, 7450. Tel./faks: 021 531 1836. Webruimte: www.precept.org.za of e-pos: Marilizev@precept.org.za). 

Sondag 
25 September 2011

Herlewingsfokus: Hoe moet ek bid? Bid vir die Gees van Heiligheid 

God is heilig en Sy kinders is ‘n heilige volk. Hy sê: “Ek is heilig: Ek is die Here wat julle heilig maak.” Christus het gebid: “Heilig hulle. Maak hulle heilig deur U waarheid.” Paulus het gebid: “God versterk julle harte om onberispelik te wees in heiligheid voor onse God en Vader. God heilig julle volkome!” Julle moet bid dat die Gees van heiligheid oor alle gelowiges sal heers. Bid in die besonder vir nuwe bekeerlinge. Dra ook gelowiges in jou gemeente of die omgewing aan die Here op. Bid vir elkeen by wie jy betrokke is. Dink aan die persoon se spesifieke behoeftes, swakheid of sonde en bid dat die Here hom/haar heilig sal maak. (Verwerk uit Gesprek met God deur dr. Andrew Murray).

Identifiseer en oorkom negatiewe gedagtes

Negatiewe gedagtes kom algemeen voor, en kan ‘n groot invloed uitoefen op die mense rondom jou sonder dat jy dit besef. Daar is onder andere negatiewe gedagtes oor God, oor onsself en oor ander mense. Dit kan baie oorsake hê. Hier volg ‘n paar voorbeelde:

•
Negatiewe gedagtes het dikwels hul oorsprong vanuit ons kinderjare. Die invloed van ouers op kinders bepaal tot ‘n baie groot mate hoe kinders oor God, ander mense en hulleself dink. Vra die Heilige Gees om vir jou te wys of en hoe jou ouers se optrede en die dinge wat hulle oor God gesê het ‘n invloed uitoefen op hoe jy nou dink en redeneer. Indien jou ouers ‘n negatiewe invloed gehad het, moet jy hulle vergewe. Vra die Heilige Gees om jou te wys wat God oor hierdie denkpatrone sê en hoe dit afwyk van dit wat Hy wil hê ons moet dink.

•
Die optrede en ons belewenis van die kerk, die predikant/pastoor en wat in die Sondagskool en prediking geleer word, bepaal tot ‘n groot mate hoe ons oor God, ander mense en onsself dink. Vra die Heilige Gees om vir jou te wys watter invloed die kerk, leraar of prediking op jou denke gehad het en waar dit nodig is, vir jou te wys wat die Bybelse waarheid oor elkeen van hierdie sake of persone se invloed is.

•
Die optrede van gesagsfigure soos bv. ‘n onderwyser of skoolhoof het altyd ‘n invloed op ons lewens, positief of negatief. Vra die Heilige Gees om vir jou te wys watter mense/individue in jou verlede jou denke op ‘n negatiewe wyse beïnvloed het en ook die vermoë en gewilligheid om te vergewe indien dit nodig sou wees.

•
Situasies waar ons verwerping ervaar het en/of beledig is, bepaal hoe ons oor onsself, ander mense en God dink. Vra die Heilige Gees om vir jou situasies in jou verlede te wys waar jy beledig of verwerp is. Ook dat Hy vir jou sal wys dat God jou aanvaar het, dat Hy jou Vader is en dat jy veilig is by Hom.

•
Wanneer ons nie positiewe liefde en aanvaarding beleef nie, het dit altyd ‘n invloed oor hoe ons oor onsself, ander en God dink. Vra die Heilige Gees om vir jou situasies in jou verlede te wys waar jy nie liefde, erkenning en aanvaarding beleef het nie. Vra die Heilige Gees om vir jou hierdie tipe situasies in jou verlede uit te wys en ook vir jou die onvoorwaardelike liefde en aanvaarding van Jesus te wys.

•
Negatiewe gedagtes word te dikwels gevorm op grond van die feit dat ons onsself nie vir sekere sondes of mislukkings kan vergewe nie. Almal van ons beleef mislukkings maar om te misluk beteken nie dat ons mislukkings is nie. Vra die Heilige Gees om vir jou te wys wat God van jou dink, dat Jesus met jou swakhede medelye het en jou nie veroordeel as daar dinge is waarmee jy worstel nie, maar jou wil help om oorwinning daaroor te behaal.

•
Traumatiese ondervindings kan negatiewe gedagtes oor onsself, ander en God tot gevolg hê. Vra die Heilige Gees om vir jou te wys dat geen situasie buite God, die Vader, se beheer is nie, al verstaan ons nie, en vra Hom om jou vry te maak van alle negatiewe reaksies op jou denke en optrede a.g.v. spesifieke ondervindinge.

‘n Gebrekkige begrip van die Skrif en oor dit wat die Woord sê oor God, ons Vader, verlossing van sonde, en wie ons in die Here Jesus is; veroorsaak dat mense selde kan vrykom van negatiewe gedagtes en reg kan dink oor hulleself. Selfs al verstaan ons watter dinge in die verlede ‘n invloed gehad het op ons denke oor onsself, is dit alleen wanneer ons ‘n diep geestelike begrip kry van wat God van ons dink en wie ons in Hom is dat ons vry word. Indien ons dit nie verstaan en aanvaar nie, sal ons net beperkte oorwinning oor negatiewe gedagtes kry en die deel wat oorbly sal ons met ‘n vorm van hoogmoed moet vervang om onsself te beskerm. As ons hierdie negatiewe denke wil oorwin, is dit nodig dat ons deur God se oë na onsself sal bly kyk en ophou om na die omvang van ons gebrokenheid en sondigheid te kyk.

Elke Christen moet weet:

•
God is my Vader.

•
Jesus het my so lief dat Hy vir my gesterf het.

•
Wanneer ek my sonde bely, kan ek seker wees Hy verlos my van al my sonde en reinig my ook van die vuilheid van die sonde. En omdat Hy my verlos en gereinig het, staan ek nie meer onder die oordeel van God nie.

•
Ek is vir God aanvaarbaar en daarom kan ek myself aanvaar.

Dit is wanneer ons die oorsaak van ons negatiewe gedagtes verstaan en die waarheid van God se Woord gebruik om teen ons negatiewe gedagtes te stry, dat ons in oorwinning daaroor sal leef.

Maandag 
26 September 2011

Fokus op redding: Seekapteins en bemanning

Swaar vragte goedere word gewoonlik per see vervoer. Diegene wat op hierdie vragskepe werk, spandeer weke ter see voordat hulle weer land of ander mense sien. Dra asseblief elkeen wat op ‘n skip werk, aan die Here op in gebed, bid vir hulle redding en dat hulle heilig sal lewe. Vra dat die getuienis van Christus selfs die hardste van harte van diegene aan boord sal deurdring, aangesien hulle baie tyd het om te dink oor die sin van hulle lewens. Vra vir ‘n honger in hulle harte om die Bybel te lees terwyl hulle ter see is.

Dinsdag 
27 September 2011

Fokus op gebedswagte in die Kaapse Skiereiland

Bid by die naam vir God se guns om hierdie groeiende gebedswagte stewig te vestig: The Upper Room in Elsiesrivier (Gavin, tel.: 072 644 7788, e-pos: jerichogavin@yahoo.co.uk) en Global Prayer Watch in Stellenberg (Adelaide van de Linde, tel.: 082 474 7570, e-mail: adelaide1077@gmail.com). Vra dat alle Christene ‘n diepe begeerte sal hê om die geskrewe Woord van God te lees, dit bekend te maak en dit oor hulle stede, dorpe en woonbuurte te proklameer, sodat die kennis van God se heerlikheid die hele aarde mag vul en Sy geregtigheid en reg oral te voorskyn sal bring (Neh.9:3). 

Fokus op die kerk aan die oewer van die Tanganjika-meer

In 2007 het OM Lake Tanganyika begin om kerke in Zambië aan die oewers van die Tanganjika-meer te plant. Vroeër vanjaar het die werk na Burundi uitgebrei. Bid asseblief vir die gladde verloop van die administratiewe proses, die oprigting van ‘n nuwe basis en die werwing van die nodige personeel. Vra ook vir wysheid om nuwe areas van evangeliebediening te identifiseer omdat Burundi die nuwe hoofkantoor van OM Lake Tanganyika gaan word. Dank die Here vir die Good News Life Boat, OM Lake Tanganyika se mobiele kliniekboot. (OM Lake Tanganyika. Webruimte: www.goodnews2ministries.org of e-pos: tanganyika.office@om.org). 

Woensdag 
28 September 2011

Fokus op gebedswagte in die Kaapse Skiereiland

Bid by die naam vir God se guns op hierdie groeiende gebedswagte: Helping Hands in Mitchell’s Plain (Melanie, tel.: 078 390 7037) en ook die in Pinelands (Bernadette, tel.: 082 423 8109). Bid vir volharding oor alle bidders (watchmen) om getrou te wees in hul gebedstye, dat God die werk van dag-en-nag-gebede sal versterk, sodat die vuur op die altaar nooit sal uitbrand nie (Lev.6:12-13). Bid spesifiek dat gevestigde gebedswagte sal aanhou groei in dag-en-nag-gebed en in die aantal toegewyde mense wat bereid is om leierskap en eienaarskap van elke uur waarop daar gebid moet word te aanvaar.

Fokus op die Sekspo in Johannesburg (29 Sept. - 2 Okt. 2011)

By die ter perse gaan was daar nog geen besonderhede beskikbaar rakende vanjaar se landswye 2011 Sekspo’s nie. Die een in Durban is pas verby (25-28 Aug.). Bid asseblief oor al hierdie aktiwiteite. Bid spesifiek dat mense waaksaam sal wees en ontvanklik vir die stem van die Heilige Gees, en dat hulle nie by immorele aktiwiteite betrokke sal raak wat ook kan veroorsaak dat hulle o.a. MIV/VIGS kan opdoen. Kom in gebedsgroepies saam op elk van die volgende dae en dink daaraan om te vas en te bid vir beskerming in jou eie dorp/stad in hierdie tyd. Vra dat baie mense, te midde van hierdie boosheid, die Here Jesus Christus persoonlik sal leer ken.

Donderdag 
29 September 2011

Fokus op gebedswagte in die Kaapse Skiereiland

Bid by die naam vir God se guns om hierdie groeiende gebedswagte stewig te vestig: Opkomende gebedskamer by die Cape Town Baptist in die City Bowl (Gideon, tel.: 071 180 8811) en Radio Tygerberg gebedskamer in Parow (Leana, tel.: 084 609 7011, e-pos: leana@104fm.org.za). Bid dat elke Christen sy/haar plek op die mure van hulle stede, dorpe en woonbuurte inneem. Vra dat God ons sal leer om op Hom te wag en op Sy weë sal bly, totdat Hy ons weer sal laat opstaan om die land te besit; en dat ons nie moeg sal word totdat ons die goddelose se ondergang aanskou nie, selfs terwyl die goddelose oor groot mag beskik nie, dat ons sal volhard totdat die goddelose nie meer gevind kan word nie (Ps.37:34-37).

Fokus op die Jode: Roosj Hasjana

Roosj Hasjana beteken “begin of hoof van die jaar”. Die Bybel verwys na Roosj Hasjana as die Fees van die Trompette, en dit lui die Tien Dae van Eerbied in wat afsluit met Jom Kippoer (die Groot Versoendag). Volgens Joodse tradisie sal hierdie dag die Oordeelsdag wees, wanneer die Skepper al die inwoners van die aarde sal oordeel. Dit is ‘n wonderlike tyd om die Here se aangesig te soek, oortredings te bely en onsself aan God toe te wy, en Hom te prys vir Sy werk in ons lewens. Bid dat toenemend meer Jode God se aangesig sal soek en Jesus as hulle Messias/Verlosser sal aanneem. (Christian Friends of Israel. Tel./faks: 012 361 1437. Webruimte: http://www.cfijerusalem.org/ of e-pos: allwiese@lantic.net). 

Vrydag 
30 September 2011

Fokus op die ekonomie, besigheid en arbeid

Dra diegene wat op die oomblik by stakings betrokke is, aan die Here op, ongeag of die stakings wettig of onwettig is. Bid spesifiek vir diegene wat gedwing word om teen hulle wil te staak. Daar is baie groepe wat arbeidsonrus vir eie gewin uitbuit en wat baie pyn en fisiese gebrek in die lewens van onskuldige mense tot gevolg het. Dit is dikwels die werkers wat die meeste ly as gevolg van die stakings, aangesien die verlies aan inkomste groter is as die verhogings waarvoor beding word. Bid asseblief dat God gelowiges sal opwek wat bereid sal wees om getrou te bid en te vas vir deurbrake in sensitiewe situasies. Wees versigtig om nie bevooroordeeld by kwessies betrokke te raak nie. Hou jou oë en hart op God se Woord gerig sodat jy Sý wil kan bid in elke situasie.

Fokus op Bybelvertaling in Meksiko

Verskeie Nuwe Testamente sal moontlik gedurende 2011 en 2012 gereed wees vir publikasie. Vra dat God elkeen van hierdie finale fases van nagaan en voorbereiding vir setwerk en publikasie sal lei en beskerm. Bid dat die Heilige Gees die geestelike honger na Sy Woord in elkeen van hierdie taalgebiede sal laat toeneem. Hierdie Nuwe Testamente sluit in: Huarijío; Jalapa de Díaz Mazatec; Noordelike Tlaxiaco Mixtec; San Antonio Eloxochitlán Mazatec; San Jerónimo Tecóatl Mazatec en Zacatlán-Ahuacatlán-Tepetzintla Nahuatl. Bid dat God se Woord baie lewens tot Sy eer sal aanraak. (Wycliffe Prayer Focus Bulletin. Webruimte: www.wycliffe.net of e-pos: Personnel_Southafrica@wycliffe.org). 

Onthou om te registreer vir die Watchman’s School of Prayer vanaf 3-7 Oktober, 2011, in Simonstad. Kontak Lizette v Rooyen by 021 919 7988 vanaf 09:00-13:00 op weeksdae.

